Scumond da publicaziun fin
ils 16 d'october 2003, 11.00
Communicaziun a las medias davart il preventiv 2004 dal chantun Grischun
Il preventiv è finalmain mess en urden
La regenza ha deliberà per mauns dal cussegl grond il preventiv 2004 – confurm a la finamira – cun in surpli d'expensas da 21,7 milliuns francs. Cun quai existan per l'emprima giada dapi l'onn 1996 puspè bunas vistas per in quint equilibrà. A quest resultat ha oravant tut contribuì il program da mesiras e da structura concludì dal grond cussegl cun ina distgargia da passa 51 milliuns francs.
Il pachet da mesiras per sanar il budget ch'è vegnì concludì dal cussegl grond la sessiun d'avust 2003 è resguardà en il preventiv 2004. Las directivas da distgargia èn vegnidas cuntanschidas per gronda part cun 51 milliuns francs tar il quint current e 21 milliuns francs tar il quint d'investiziun. La realisaziun consequenta dal program è indispensabla per cuntanscher l'onn 2004 ed ils onns sequents l'equiliber dal budget. Il volumen da distgargia vegn a stuair s'augmentar a partir da l'onn 2006 sin passa 100 milliuns francs. Las reservas diminuintas da l'agen chapital na permettan nagina cuntinuaziun dals deficits. Las expensas currentas ston sa reducir generalmain. Il nivel d'investiziuns duess però pudair vegnir tegnì sin il medem volumen sco fin uss.
Tar expensas da 2’098 milliuns francs e tar ina rendita totala da 2’076 milliuns francs    mussa il quint current in deficit da 21,7 milliuns francs. Quest deficit importa var 1% da las expensas totalas e sa chatta cun quai relativamain damanaivel a la gulivaziun. Il meglierament cumpareglià cun il preventiv 2003 importa quasi 40 milliuns francs. Sper il program da sanaziun cumplessiv mainan er meds supplementars da la gulivaziun da finanzas dal stadi federal – pervi d'ina reducziun da la forza finanziala dal chantun ch'è nunspetgadamain gronda – a distgargias considerablas.
Stabilisà las expensas currentas
Cun ina reducziun da 1,5 milliuns francs cumpareglià cun il preventiv da l'onn precedent contribueschan las expensas currentas ina part considerabla a la sanaziun da las finanzas chantunalas. Las expensas per il persunal sa reduceschan per 2 milliuns u 0,6%. Tar ils custs reals quintan cunzunt ils custs da mantegniment per las vias naziunalas e chantunalas ch'èn per 24,1 milliuns francs pli auts e che derivan da finanziaziuns spezialas. Ils emprests da daners a lunga durada prendids si ils onns 2002 e 2003 pervi da la situaziun da tschains favuraivla augmentan ils custs da tschains. A media ed a lunga vista pon ins per quai dentant far quint cun distgargias dal quint da tschains net. Las contribuziuns chantunalas ad expensas currentas da terzas persunas èn cun 501 milliuns francs mo per 2,9 milliuns francs u 0,6% sur il total da l'onn precedent. Cun quai ha pudì vegnir interrutta en general la dinamica d'expensas da fin uss fitg gronda en quest sectur. Aifer il sectur da las contribuziuns ston però vegnir registradas pli grondas spostaziuns. Subvenziuns supplementaras considerablas en l'autezza da 13 milliuns francs resultan en il sectur da la sanadad, cunzunt tar la gestiun dals ospitals en il chantun. Las contribuziuns totalas al sectur da la furmaziun restan sin il stadi da l'onn precedent. En tut ils auters secturs sustegnids pon ins constatar distgargias envers la perioda da cumparegliaziun.
Il retgav total dal quint current s'augmenta cumpareglià cun il preventiv da l'onn precedent 2003 per var 37 milliuns francs. Da quel retgav supplementar pertutgan stgars 12 milliuns francs il quint da las vias. Partind da las valurs dal preventiv per l'onn current 2003 pon ins spetgar 24 milliuns francs dapli retgavs fiscals da persunas natiralas. La consegna dal gudogn da la banca chantunala grischuna previsiblamain pli grond sco er il retgav dals tschains d'aua che s'augmentan probablamain per 4,9 milliuns francs distgargian medemamain il preventiv. En il sectur da l'energia scroda però ina indemnisaziun dal return a tschep resguardada l'onn precedent da 14,5 milliuns francs. Pervi d'ina decisiun da la dretgira administrativa na pon las contribuziuns da gulivaziun per la reducziun da cultira betg pli vegnir resguardadas en il peventiv 2004, quai che chaschuna ina perdita da rendita sin donn e cust dal fond da megliuraziun da var 4 milliuns francs. Cunter quella decisiun ha la regenza fatg recurs en il fratemp tar il tribunal federal. Il grond augment da las expensas per il mantegniment e la renovaziun da las vias naziunalas e la forza finanziala pli pitschna dal chantun cumpareglià cun ils onns precedents procuran per entradas supplementaras or da contribuziuns federalas da passa 24 milliuns francs a favur dal quint da las vias.
Investiziuns sin in aut nivel
Las expensas bruttas dal quint d'investiziun sa chattan cun totalmain 378,9 milliuns francs per 12,1 milliuns francs sur las aspectativas dal preventiv da l'onn 2003, dentant per 8,3 milliuns francs sut il volumen da l'onn 2002. Betg resguardà en il preventiv 2004 è l'emprim credit annual da 9,5 milliuns francs per las lavurs da construcziun vi da la scola chantunala grischuna. Quest project da construcziun cun investiziuns bruttas da 98 milliuns francs sto anc vegnir suttamess al pievel. Uschia po per fortuna vegnir tegnì il nivel relativamain aut d'investiziuns malgrà las mesiras da sanaziun sin il nivel da fin uss. Suenter la deducziun da las entradas d'investiziuns da 221,3 milliuns francs e senza resguardar ils emprests da finanziaziuns spezialas a l'associaziun grischuna per credits a l'agricultura (4 milliuns francs) sco er il credit anc pendent per projects da construcziun vi da la scola chantunala (9,5 milliuns francs) restan investiziuns nettas da 153,6 milliuns francs (onn precedent 160 milliuns francs). La quota d’investiziuns, q.v.d. la part da las expensas repassadas d’investiziun a las expensas totalas consolidadas importa 17,4 % (onn precedent 17,9 %). 
Quint da finanziaziun meglierà
Da la cumparaziun dal total spetgà dals meds finanziads sezs (atgna finanziaziun) da 98 milliuns francs e da las investiziuns nettas decisivas da 153,6 milliuns francs resulta in deficit da finanziaziun da 55,6 milliuns francs (onn precedent 84,2 milliuns francs). Cun in grad d'atgna finanziaziun da 63,8 % (onn precedent 47,4 %) pon las investiziuns nettas vegnir finanziadas quasi a dus terzs or da l'affluenza da meds finanzials dal quint current. Questa valur dastga vegnir taxada sco cuntentaivla. Per la part betg cuvrida en la dimensiun dal deficit da finanziaziun vegnan duvrads daners esters supplementars. Correspundentamain s'augmentan ils daivets dal chantun.
Il quint da las vias cun in cler augment dal volumen
Tant las expensas totalas sco er las entradas totalas da la finanziaziun speziala da las vias s'augmentan – malgrà las mesiras da sanaziun – envers il preventiv 2003 per var 15 milliuns francs u 4%. Il surpli da las expensas sa chatta cun 24,0 milliuns francs mo levamain sur quel da l'onn precedent (23,1 milliuns francs). Las expensas per il mantegniment da las vias naziunalas e chantunalas ch'èn totalmain 24,1 milliuns francs pli autas che l'onn precedent vegnan cumpensadas per part cun entradas supplementaras or da prestaziuns federalas da 17,7 milliuns francs. Pervi da la proxima reducziun da l'index da la forza finanziala per il chantun Grischun vegnan er a s'augmentar per totalmain 6,4 milliuns francs la part da la gulivaziun da finanzas or dal retgav da la taglia sin il petroli sco er la part da la contribuziun per las vias internaziunalas tras las Alps. En il rom dal program da mesiras per sanar il preventiv ston tranter auter vegnir sbassadas las investiziuns per l'amplificaziun da las vias da colliaziun per 10 milliuns francs sin nov 20 milliuns francs. Perencunter vegnan investads dapli meds en l'amplificaziun da las vias principalas che vegnan subvenziunadas da la confederaziun en media a 71%. Tranter auter pervi da la terminaziun da las lavurs da construcziun per la basa principala a Glion sa reduceschan las investiziuns per projects da construcziun auta en il sectur da las vias totalmain per 6,9 milliuns francs cumpareglià cun l'onn precedent. Pervi da tut questas adattaziuns sa reduceschan las investiziuns nettas da la finanziaziun speziala da las vias envers la perioda da cumparegliaziun 2003 per 12 milliuns francs. Però senza sminuir en tut il volumen d'investiziuns per la construcziun da vias, il cuntrari. Per distgargiar las finanzas generalas vegn scursanida la part dals meds publics generals a la finanziaziun speziala da las vias per stgars 14 milliuns francs. El importa da nov anc 46,8% dal retgav da la taglia da traffic vis a vis 70% da fin uss.

